
Юмо ваштареш кучедалме жапыште 
олаштына шуко храм шалатыме лийын. Йошкар-
Ола да Марий Эл епархийым негызлаш толшо 
Святейший Патриарх Алексий II мыланна Юмын 
Аван «Троеручице» иконыжым пӧлеклен. «Тудо 
тыште кок кидше дене Юмо Эргыжым куча, а 
кумшо кидше дене тендан илышдам да пашадам 
вӱдаш тӱҥалеш» манын. Юмын Аван полшымыж 
дене олана чот вашталтын. Святейший Патриарх 
Кирилл мемнан дене лиймыж годым тудым 
чылашт ончылно Китеж ола дене таҥастарен. 
Тӱжвал сылнылыкшым веле огыл, а эн чотшо 
шӱм-чонлан Юмын порылыкым пуэн кертмыжым 
кӱкшын аклен. Кызыт тышке Российын тӱрлӧ 
кундемлаж гыч уна-влак толыт, моторлыкшым 
ӧрын ончат.

Патриарший площадьыште улшо шагат 
Господьын Иерусалимыш пурымыжым ончыкта. 
Тушто 11 апостолжо шке чон шижмашыж дене 
Господь дене пырля кая, а Иуда нунын коклаште 
гынат, окса калтажым веле онча… Господь 
мыланна поян лияш ок чаре, но шӱмна окса пелен 
огыл, а Господь пелен вӱдылалтше, ик Тудын лийже. 
Мемнан кокла гыч кажныжлан – кеч духовенство 
але мирян улына – шке пашанам лийжак манын 
ыштыман. Юмын пуымо талантым илышыште 
кузе кучылтынна, шке шӱмнам кунаррак 
яндарештенна, Юмын лӱмжым моктышаш верч 
ӱшанен пуымо пашам кузе шуктенна – тидлан 
ме Господь ончылно мутым кучаш тӱҥалына. 
Шке оланан тӱжвал да кӧргӧ моторлыкшо верч 
тыршенна але уке, тидымат йодеш».

Конференцийыш толшо-шамычым Волжск ден 
Шернурын епископшо Феофан Кугече пайрем 
дене саламлен да Юмын Аван Марий кундем 
верч порын тыршымыжым палемден.

«Юмын Эн яндар Аважын молитвенный 
леведышыже йымалне илаш – кугу пиал. Ме 
Христосын волгыдын Ылыж кынелмыжлан да 14 
майыште Юмын Аван «Царевококшайский» але 
«Мироносицкий» иконыжым мумылан уло чон дене 
йывыртена. Ты кечынак эше Тудын «Вучыдымо 
куан» («Нечаянная радость») юмоҥажым пагален 
шарненна. Саде иконышто вучыдымо куаным 
мушо айдемым ужына. Юмо тудын сулыкшым 
проститлен, чон яндарлыкым пуэн. Тыге ты 
айдеме мландымбалнак райын шерыжым тамлен 
ончен, Юмо дене тынысын илымаште пиалым 
муын. Теат Кугече куаным нине кечылаште веле 
огыл, илыме чыла кечыштыда шижса, Пылпомыш 
Кугыжанышын лишне улмыжым палыза», – 
тыланен владыка.

Марий Элым вуйлатыше Юрий Зайцевын 
саламлыме мутшым тӱвыра, печать да 
калык-влакын пашашт шотышто министрын 
алмаштышыже Игорь Садовин лудын пуэн. Тыгак 
кугун пагалыме моло уна-влак: Кугыжаныш 
Погын Председатель Анатолий Смирнов, спорт 
да туризм шотышто министр Лидия Батюкова, 
калыкын илышыже да тазалыкше верч тыршыше 
министерствыла гыч Галина Ярцева ден Татьяна 

Бастракова, Йошкар-Олан мэрже Евгений 
Маслов, Йошкар-Ола округым вуйлатыше Виктор 
Кузнецов, МарГУ-н ректоржо Михаил Швецов да 
ПГТУ-н ректоржо Игорь Петухов – саламленыт.

Пленарный заседанийыште кум докладым 
колыштмо. МарГУ-н профессоржо С.В. Стариков 
Йошкар-Олан историйже ден тӱвыраштыже 
1584–2024 ийлаште лийше тӱҥ йыжыҥ-
влак нерген каласкален. ПГТУ-н доцентше 
С.М. Васина «Марий кундемысе приходской 
духовенствын XIX курымышто да XX курым 
тӱҥалтыште шуктымо сотемдарымаш пашаже-
влак» («Просветительская деятельность 
приходского духовенства Марийского края в XIX 
– начале XX веков») темым почын пуэн. МарГУ-н 
доцентше И.В. Алметева «XIX курымышто да 
XX курым тӱҥалтыште Царевококшайск оласе 
тунемме заведений-влак» («Учебные заведения 
Царевококшайска в XIX – начале ХХ веков») 
докладым лудын. Епархийын «Отражение» 
видеостудийже Царевококшайск олам 
негызлыше Феодор Иоаннович кугыжа нерген 
ямдылыме фильмжым ончыктен. Регент Татьяна 
Чернован вуйлатыме «Благовест» хор кугече 
муро ден духовный кант-влакым рушла да марла 
мурен.

Изирак каныш деч вара конференцийын 
участникше-влак 10 тематический пӧлкалан 
шелалтыныт. Семинар, мастар-класс, йыргешке 
ӱстел формат дене историк ден краевед, педагог 
ден катехизатор, социал да милосердий пашам 
шуктышо-влак, самырык-влакым ушышо пӧлка, 
айык йӱла обществе, СМИ да марий йылмыш 
кусарыше-влак, черке мурым мурышо мастар ден 
библиотекарь-шамыч шке пашаштым умбакыже 
саемден колтымо шотышто каҥашеныт.

Марий митрополийын пресс-службыжо

Йошкар-Ола ден Марий Элын митрополитше 
Иоаннын благословитлымыж почеш 

«Воинын молитвословшо» книга савыкталт 
лектын. Тудым Марий митрополийын Кусарыше 
комиссийже ямдылен. Пагалыме лудшына-влак, 
ты книга гыч молитва-влакым теат палыза.

КРЕДАЛМАШ ДЕЧ ОНЧЫЧ 
ЛУДМО МОЛИТВА-ВЛАК

Ыреслан тропарь, 1-ше сем
Шочмо мланде верч молитва Юмо, Шке 

калыкетым утаре, Шкендын чыла тӱрлетланат 
порым пӱрӧ, мыланна, чын верам пагалышылан, 
сеҥышашлык вийым пу, Ыресетын куатше дене 
калыкетым арален ашне.

Ыреслан кондак, 4-ше сем
Ыресыш шке кумылын нӧлталтше Христос 

Юмо, Тыйын лӱметым нумалше у калыкетлан 
Шке чаманымашетым пу. Мемнам шке виет дене 
куандаре да тушман-шамычым сеҥаш полшо, 
вет тынысым аралаш да сеҥалтдыме лияш Тый 
мыланна Ыресым пуэнат.

Тропарь-влак, 6-шо сем
Куат-влакын Господьшо, мемнан дене лий: 

ойго годым Тый дечет вес Полшышына уке. Куат-
влакын Господьшо, мемнам чамане.

Эй Юмо, мыйым шотлыдымо-шамычым 
судитле, мыйым сеҥаш шонышо-шамычым сеҥе. 
Керде ден авыртышым нал да мылам полшаш 
шогал.

Юмын Эн святой Аваже, курымем мучко мыйым 
ит кудалте, еҥын аралымыжлан ӱшанен, мыйым 
ит кодо, Шкеак мыланем полшо да серлаге.

Чыла ӱшанымемат мый Тыланет пыштем, 
Юмын Аваже, мыйым Шке леведышет йымалне 
арален ашне.

Кредалмаш деч ончыч воинын лудмо 
молитваже-влак

Чыла айдемын пӱрымашыжым Шке кидыштет 
кучышо куатле Юмо! Мыйын сулыкем-шамычым 
ушыштет ит кучо, тушманым сеҥаш Шке куатет 
дене кӱшыч пеҥгыдемде. Тушман деч лӱдде, 
ӧрын шогыде кредалаш мыланем чулым ушым, 
лӱддымӧ шӱмым пу, да мемнан воинствын 
священный хоругвийже йымалне кредалын, 
сарзе клятвылан мучаш марте ӱшанле лиям. 
Господь, Тыйын лӱмет верч каем, да Тыйын 
эрыкет шукталтше.

Юмын Эн святой Аваже, мемнам утаре!

*** ИЮНЬ ***
1, шуматкече, Октябрьский – Кӱчыкэҥер;
2, рушарня, Кӱчыкэҥер ял – Ильинский почиҥга;
3, шочмо,  Ильинский почиҥга –Мушерань села;
4, кушкыжмо, Мушерань села –Вончотӱр ял;
5, вӱргече, Вончотӱр ял –Арын села;
6, изарня, Арын села – Кугу Шале ял;
7, кугарня, Кугу Шале ял – Морко поселко;
8, шуматкече, Морко – Элнеттӱр (Фадейкино) ял; 
9, рушарня, Элнеттӱр ял – Руш Вуртем ял;
10, шочмо, Руш Вуртем ял – Шеҥше (Шиньша);
11, кушкыжмо, Шеҥше (Шиньша) – Илеть села; 

Параньга, Марий Турек районла
12, вӱргече, Илеть села – Мариец села;
13, изарня, Мариец села – Мамсинер села;
14, кугарня, Мамсинер села – Хлебниково села;
15, шуматкече, Хлебниково села – Марий Турек;
16, рушарня, Марий Турек – Мари-Билямор;
17, шочмо, Мари-Билямор села – Косолапово;
18, кушкыжмо, Косолапово – Йӱледӱр (Юледур);

Кужеҥер район
19, вӱргече, Йӱледӱр (Юледур) – Кужеҥер;
20, изарня, Кужеҥер поселко – Тошто Торъял;

У Торъял район
21, кугарня, Тошто Торъял села – Елембаево;
22, шуматкече, Елембаево села – Пектубаево;
23, рушарня, Троице пайрем. Пектубаево села – 
Масканур села;
24, шочмо, Масканур села – У Торъял поселко;
25, кушкыжмо, У Торъял поселко – Шокшем;

Шернур район
26, вӱргече, Шокшем – Кукнур села;
27, изарня, Кукнур села – Марисола села;
28, кугарня, Марисола села – Зашижемье села;
29, шуматкече, Зашижемье села – Шернур;
30, рушарня, Шернур поселко.

КРЕСТНЫЙ ХОД МУЧАШЛАЛТЕШ

ЮМЫН АВАН  «СЕДМИЕЗЕРНЫЙ» 
ИКОНЫЖО ДЕНЕ КАЙЫМЕ ГРАФИК

Кугыеҥ-влак тӱня пытыме нерген ойлышташ 
пешак йӧратат, йочаштлан тыгайым 

палаш лӱдыкшӧ улмо нерген огытат шоналте. 
«Ужалалтше» политик-шамыч, ончыкылык 
шужымаш, элын шолдыргымыжо, калыкын 
кӱчызыш савырнымыж нерген нуно эсогыл 
пайрем ӱстелтӧрыштӧ каҥашат. Ойлыштмо 
шучкылыкшо шкешт денат лийын кертеш 
манын огытат шоналте, тидлан кеч изиш ӱшанат 
гын, йылмыштым кучат ыле. Осал ваштареш 
кучедалаш кумылышт уке гынат, шке коклаштышт 
«южым чытырыкташ» пеш кертыт, а ойлымо уда 
информацийышт йочан ушешыже кодеш, ятыр 
жап чонжым туржеш.

Кугу Отечественный сар годым еҥ-шамыч 
психический мобилизацийым эртеныт. Ушанлан 
шотлалтше-шамыч веле огыл, ушышт тӱрыс 
огыл манын чумырымо еҥ-шамычат тушман 
ваштареш шогаш полшеныт, интернат-шамыч 
яраш кодыныт! Тунам паша коклаште каналташ 
шинчыныт гын, икте-весын кумылым нӧлташ, 
тыныс шижмашым пурташ тыршеныт, тӱрлӧ 
лӱдыкшӧ нерген ойлен огытыл. Ласкан мутланен, 
кӧргӧ шижмашыштым пеҥгыдемденыт.

Тӱнялан мучаш лишемме нерген ойлымо 
эн чотшо вийдыме, аралтыш укеан еҥ-влакым 
тургыжландара, а йоча-влаклан тиде пуштмаш 
але чоным сусыртымаш дене иктак. Нуно вет 
эше йолымбак шогалын огытыл, нелылыкым кузе 
сеҥаш лиймым огыт пале, сандене иктышт чот 
лӱдыт, весыштым шыде тема, а кумшышт сай ден 
удам тачак чыла пален налаш вашкат.

Йоча шкенжым жертве семын шижшаш огыл. 
Молан жертве лийман? Тидым але ок умыло. 
Лӱдмаш дене темше йоча кӧргӧ шыдыжым кучен 
ок керт да кӧн деч ок лӱд, тудлан уда койышым 
ончыкта: ешыште пушкыдырак кумылан еҥлан, 
шкеж деч вийдыме йочалан але вольык ден 

«УТЫМ ОЙЛАШ ДА ШОМАКЫМ АРАМ КЫШКЫЛТАШ»
ЛӰДЫКШӦ УЛМО НЕРГЕН

янлыклан. Ача-ава деч полыш уке гын, лушкыдо 
йоча шке семын илен ок керт, осал кашакыш 
пура, вет нуно тудлан лӱддымӧ да виян гай чучыт.

Вес амал денат йочан ушыштыжо 
кокытеланымаш шочеш. Теве ик вере шужымаш, 
пашадымылык да беженец-шамыч нерген ойлат, 
шучко пудештмашым да мланде чытырналтмашым 
ончыктат. Тыгодымак экраныште чапле 
телерекламе ден курорт, тӱрлӧ тӱс дене йолгышо 
ресторан ден дискотек, поян сату дене темше 
витрин койыт. Кушто чынже? Кӧлан ӱшанаш? Уда 
шонымаш дене ушым аҥыртылаш огыл манын, 
йоча компьютер модышыш ушна, интернетыште 
шеҥеш, рок-музыкым колыштеш, телевизор 
дене кӱлеш-оккӱлым онча, тыге «пофигистыш» 
савырна да шкеж гаяк йолташ-шамычым муэш. 
Вара ача-авашт ойлат:

– Тудо нигӧм ок йӧрате, ок чамане. Пелйӱд 
марте ала-кушто коштеш гынат, ок йыҥгырте.

– Дневникыштыже чыла двойко веле, 
ончыкылык нерген йӧршын огеш шоно!

А такшым гын чыла мӧҥгешла. Кугыеҥ-
шамычын тӱня пытыме нерген мутланымышт 
йочам чот лӱдыктен, сандене ончыкылык нерген 
шонымыжо ок шу! Илышыште нимогай ӱшан уке 
гын, тудлан тӱҥжӧ – таче чыла «сайым» налын 
шукташ. Йочам теплицыште гай ашнаш ок лий, 
илыш нерген чын умылымашым пуыман да 
йӧсыжым сеҥаш туныктыман. Тыгодым шӱм-
чонышкыжо тыгай шонымашым шыҥдарыман: 

– Ит тургыжлане, чыла сай лиеш. Ме тыланет 
полшена!

Илышыште чылаж годым йомакысе семын са-
йын ок мучашлалт гынат, порылыкын да чынын 
сеҥен кертмыжлан йоча ӱшанышаш, уке гын туд-
лан пеҥгыде кугыеҥыш савырнаш пеш неле лиеш.

Татьяна ШИШОВА, 
православный педагог-психолог

ИЮНЬ. ИЮНЬ. ЧЕРКЕ ПАЙРЕМ
6 – Петербургысо поро пиалан 

Ксения аванан кечыже.
7 – Христос ончыч Толшо 

святой Иоанн пророкын вуйжым 
кумшо гана мумо кече.

9 – Чын илыше исповедник 
Иоанн Русскийын кечыже.

11 – Крымын святительже 
Лукан кечыже. 

13 – Господьын Пылпомышко 
Чапландаралт нӧлталтмыже.

14 – Чын илыше святой Иоанн 
Кронштадтскийын кечыже.

18 – Марий кундемысе 
священномученик Николай 
Рюриковын кечыже. 

22 – Троице шуматкече. 
Колышо-влакым уштымаш. 

23 – Святой Троице пайрем. 
24 – Святой Шӱлыш кече. 
Юмын Аван «Достойно есть» 

иконыжын кечыже. 
30 – Чыла святой-влакын 

арняшт. 

1 – Благоверный кугу князь 
Димитрий Донской ден кугу 
княгиня Евдокиян кечышт. 

2 – Москон да уло Российын 
святительже Алексийын кечыже.

3 – Юмын Аван Владимирский 
иконыжын кечыже. 

Ик поян ешыште марийже ден ватыже пеш 
ласкан, но йокрокын иленыт. Икана пӧръеҥ 

мӧҥгыжӧ толынат, пелашыжлан ӧрын ойлен:
– Палетыс: мемнан деч тораште огыл нужна 

еш ила. Пӧрт воктечышт эртымем годым кажне 
кастене йывыртен воштылмым колам. Чара коля 
гай улыт, а тынар чот куанаш могай амалым 
муыт, умылен ом керт?!

– Эх, мыланнат тыге воштылаш лийже ыле, 
уке гын, рӱмбалгаш тӱҥалмеке, шӱм-чонлан ала-
можо каньысырын чучеш. Нине незер-шамыч молан 
тынар куанат, тый саде пӧръеҥ деч пален нал, – 
темлен ватыже.

Пелашын кӱштымыжым шуктен, марий 
эрлашыжым нужна-шамычын пӧртысӧ улыжат ик 
окнашкышт тӱкалтен, сурт озам ӱжын луктын 
да йодын:

– Эртен коштшемла воштылмо йӱкдам колам 
да эре шонем: «Тыге нужнан илыме годым кузе 
тынар воштылмышт шуэш?» Пелашем дене 
когыньнан чылажат уло, но ме йокрокын илена, 
воштылаш нимогай амалымат она му. Куанен 

илымыдан амалжым каласет гын, мый тыланет 
оксамат пуаш ямде улам.

Нужна еҥ чоянрак ончалын да каласен:
– Оксат мыланем огеш кӱл, мый тугакат 

каласем. Мемнан шӧртньӧ олмана уло. Ме тиде 
олмам икте-весылан пӧрдыктыл модына: мый – 
ватемлан, а тудо – мыланем, сандене мыланна 
тынар весела…

Шӧртньӧ олма нерген колмек, поян еҥет 
умбакыже колыштынат огыл. «Мый кеч-могай 
шӧртньӧ олмам налын кертам» манын шоналтен, 
мӧҥгыжӧ содор каен. А эрлашын эрденак кугу 
олашке кудалын, тушеч пеш шергакан шӧртньӧ 
олмам налын конден. Чытамсыр койышым 
ончыктен, содор кӱварваке пурен шинчыныт да 
чапле сатуштым икте-весылан пӧрдыктылаш 
тӱҥалыныт. Но чоныштышт нимогай куаным 
шижын огытыл, воштылмыштат шуын огыл. 
Тугаяк йӱштӧ кумылан малаш возыныт.

Поян еҥ мален кынелын да адак нужна пӧръеҥ 
деке каен, тудлан ӧпкелен ойлен:

– Тыйын каласымет семын мый теҥгече 
шӧртньӧ олмам налын кондышым. Кастене тудым 
пелашем дене кузе-гына ышна пӧрдыктыл, но 
нимогай куаным ышна шиж. Тый тӱҥ амалжым 
каласен отыл!

– Каласен шуктымемым тый шке шыч вучо, 
мардеж гай писын лектын кайышыч, – манын 
пӧръеҥ.

Тыгодым пӧрт гыч озан изи эргыже куржын 
лектын. Ача тудым кок кидше дене кучен, кӱшкӧ 
нӧлталын, а эргыже йывыртен воштылын. 
Йочажым мландымбак шогалтен, пӧръеҥ шкежат 
веселан ойлен:

– Вет мемнан шӧртньӧ олманаже – теве тиде 
падыраш! Кажне кастене мӧҥгӧ пеш нойышо 
пӧртылам, а тыште пелашем ден изи чукаем вучат. 
Ты кечын Юмо мом пуэн, тудым пырля пурлына. 
Вара мый ик лукыш каналташ шинчам, пелашем – 
весышке. Изи эргына я мый декем куржын толеш 
да иктаж-мом пелешта, я аваж деке йывыртен 
куржеш. Йочалан весела, ватем ден когыньнан 
кумылна нӧлталтеш, сандене чылан воштылына!

ТУНЫКТЕН КАЛАСЫМЕ 

ШОМАК




